
1. Xustificación da actividade.

A partir do ano 2003, Nova Escola Galega e os Departamentos de Ciencias Naturais e Ciencias Sociais do IES Melide propuxeron, nunha convocatoria anual, unhas xornadas de estudo centradas na comarca da Terra de Melide. A convocatoria nacía coa pretensión de ser exemplificadora a respecto de como os educadores e educadoras podemos aproveitar os recursos didácticos que nos ofrece o medio, sexa cal sexa o punto de Galicia no que desenvolvamos o noso traballo. As tres primeiras edicións das Xornadas “Ciencia e Territorio” estiveron centradas na Xeoloxía, na Xeomorfoloxía e na Botánica, respectivamente.

Unha pretendida –e talvez imposible- orde lóxica na presentación dos diferentes ámbitos de estudo da comarca, aconsellou na presente edición dar un salto desde aqueles aspectos máis directamente relacionados co medio natural, a aqueles outros onde a pegada do ser humano é evidente. Esta toma de decisións veu dada tamén polo feito de que a Terra de Melide é unha das comarcas galegas máis e mellor estudadas desde a perspectiva arqueolóxica, en diferentes momentos, con diferentes épocas históricas como obxectivo de análise, e mesmo por diferentes escolas de investigadores/as.

2. Os obxectivos da actividade.

As Xornadas perseguían, en esencia, os obxectivos que se enumeran a seguir. O seu grao de cumprimento será analizado máis abaixo:

1. Exemplificar estratexias de integración do ensino no territorio.

2. Profundar nos coñecementos sobre os xacementos arqueolóxicos, para despois tentar transmitir os coñecementos e experiencias adquiridos ao alumnado.

3. Ser quen de identificar as características esenciais dos distintos tipos de xacementos arqueolóxicos.

4. Adestrarse no traballo de campo desde a perspectiva arqueolóxica para lograr transmitir as técnicas máis elementais do mesmo ao alumnado.

5. Encontrar a lóxica correlación entre as principais características dos poboamentos e o medio natural no que se insiren.

6. Inserir o específico traballo –didáctico e de investigación- no campo da Arqueoloxía, no conxunto de oportunidades educativas –ambientais, sociais, históricas, culturais...- que nos ofrece o medio.

3. Profesores e profesoras participantes na actividade.

Asistiron un total de 47 profesores e profesoras dun total de 51 matriculados –o traballo de campo, eixo das Xornadas, impediu que fosen admitidas máis persoas-. A maior parte dos participantes foron profesionais do ensino secundario público, do ámbito das Ciencias Sociais. Porén, tamén participaron algúns profesores e profesoras de Ciencias Naturais, así como algúns profesionais doutras disciplinas. Os asistentes procedían practicamente de todo Galicia.

4. Relatores participantes na actividade.

No desenvolvemento das Xornadas participaron os seguintes relatores:

· Felipe Arias Vilas. Director Xeral de Patrimonio Cultural da Consellería de Cultura e Deporte, ex–Director do Museo do Castro de Viladonga.
· Fernando Acuña Castroviejo, Catedrático de Arqueoloxía, Director do Departamento de Historia I da USC. 
· Xosé Manuel Caamaño Gesto, Arqueólogo, Profesor Titular da USC, Director da escavación da Cidadela. 
· Gonzalo Meixide Cameselle, Arqueólogo da Delegación Provincial da Consellería de Cultura e Deporte de Lugo. 
· Xosé Manuel Broz Rei, Director do Museo da Terra de Melide. 

· Felipe Criado Boado, Profesor titular de Prehistoria da USC desde 1991 e profesor de Investigación do CSIC.
· Matilde González Méndez, arqueóloga.

· Fidel Méndez Fernández, arqueólogo.
5. O desenvolvemento da actividade.

Para procurar a consecución dos obxectivos a partir dos cales se concibían as Xornadas, foron deseñadas unha serie de actividades que, respectando a súa sucesión cronolóxica, desenvolvéronse tal e como se sintetiza a seguir.

Día 11.

Inauguración oficial. Participaron:

· Paco Veiga, en calidade de profesor do IES e coordinador, abriu a quenda de palabra destacando a consolidación das xornadas ao longo destes catro anos. Xustificou a arqueoloxía como tema deste ano dado que a Terra de Melide é unha das comarcas galegas máis estudadas dende esta perspectiva. Así mesmo, agradeceu a implicación de diversas entidades e empresas locais no desenvolvemento da actividade, tales como o Museo da Terra de Melide ou a Asociación Cultural “Terra de Melide”.
· Xabier Garabal, director do IES de Melide, amosou a súa satisfacción polo referente no que se están a converter as xornadas na vida de Melide e polo alto grao de participación nas mesmas do profesorado do centro.
· En representación da Nova Escola Galega, Mariló Candedo, agradeceu as colaboracións prestadas para o éxito da convocatoria, así como a orixinalidade da proposta, apoiada pola Nova Escola Galega.
· O inspector educativo da zona de Melide, Manuel Reboredo, felicitouse pola continuidade das xornadas e sobranceou o contacto que establecen entre a comunidade educativa en xeral e coñecemento do medio no que se leva a cabo a tarefa docente.
· Felipe Arias, Director Xeral de Patrimonio Cultural da Consellería de Cultura e Deporte, remarcou a relación que ten que haber entre o ensino e o futuro do patrimonio cultural, por medio das súa conservación, potenciación e difusión. Por outra banda, tamén lle deu relevo histórico á bisbarra de Melide para albergar unhas xornadas de tales características.
· Finalmente, Ángeles Vázquez, alcaldesa da vila, felicitouse pola constancia e boa marcha das xornadas xa totalmente asentadas na vila. “É de necesidade”, engadiu, “a conservación do propio e a transmisión aos máis novos”, como trazo de identidade da comarca e do país.

Conferencia 1. A arqueoloxía en Galicia. Historia e patrimonio. Felipe Arias Vilas. Director Xeral de Patrimonio Cultural da Consellería de Cultura e Deporte, ex–Director do Museo do Castro de Viladonga.
O ex-director do Museo do Castro de Viladonga centrou boa parte da súa charla nos vínculos que debe haber entre a arqueoloxía e o patrimonio, e a sociedade. Puxo sobre a mesa a cuestión do futuro do patrimonio, para determinar as mans nas que ten que recaer a súa conservación. Na nosa lexislación contémplase que sexa a Administración quen bote man do patrimonio arqueolóxico, por medio de sucesivos estamentos (por caso, mencionou o papel que teñen os concellos na ordenación do solo). Nese sentido, os ensinantes funcionarían en calidade de guías na conservación do patrimonio, a arqueoloxía e da conciencia histórica. A protección da arqueoloxía non debe ser só pola súa condición de fonte histórica, senón tamén por tratarse dun conxunto de bens culturais. 

Segundo as súas palabras, a arqueoloxía debe ser entendida amplamente dende unha perspectiva de tema (arqueoloxía medieval, industrial, da paisaxe...). Fixo unha análise do que debe ser o proceso de investigación arqueolóxica, nas distintas fases de prospección, escavación e, finalmente, transmisión do ben arqueolóxico á sociedade como paso fundamental do proceso.

Finalmente, tratou sobre a súa experiencia dende o Museo de Castro de Viladonga, partindo da idea inicial de museo a carón dun xacemento arqueolóxico destinado a toda a sociedade. Fixo referencia, ademais, ás novas intervencións e resultados obtidos no castro, e unha panorámica da entorna previa á saída de campo.

Saída de campo 1. Visita guiada ao castro de Viladonga.Felipe Arias Vilas, Director Xeral de Patrimonio Cultural da Consellería de Cultura e Deporte, ex–Director do Museo do Castro de Viladonga. 

Na saída de campo a Viladonga, ofreceuse unha visión do museo como centro de investigación arqueolóxica, de conservación e interpretación, así como do estado no que se atopa o proceso de recuperación do material arqueolóxico do propio castro.

Pola noite, os participantes participaron nunha sesión folclórica dirixida polo grupo Axóuxere, dependente da Asociación Cultural Terra de Melide. 
Día 12.

Conferencia 2. O urbanismo castrexo. Fernando Acuña Castroviejo, Catedrático de Arqueoloxía, Director do Departamento de Historia I da USC.
A intervención xirou arredor das diversas estruturas castrexas que serven para definir o urbanismo. Fernando Acuña reparou inicialmente no frecuente equívoco de equiparar o celtismo coa cultura castrexa. O celtismo debe ser entendido como un feito cultural bastante xeneralizado en toda Europa, e non necesariamente vincularse coa cultura material. Do mesmo xeito, téndese a facer asimilación do período castrexo coa Idade de Ferro, pero en palabras de Fernando Acuña, non todos os asentamentos castrexos corresponden exclusivamente con esa etapa.

As fontes que se manexan para a reconstrución da etapa castrexa consisten, fundamentalmente, no patrimonio material atopado e mais nas fontes escritas de escritores grecolatinos que cubriron crónicas destas zonas. Non quedan pegadas da escrita indíxena, e os datos proveñen deses escritores clásicos.

Como aspectos destacados da cultura castrexa, cabe salientar o espazo e o tempo. No espazo, o noroeste da península (Galicia, norte de Portugal e occidente de Asturias), coincidindo cos límites da provincia romana Gallaecia, garda unha certa unidade mais non uniformidade pois hai matices.

No que atinxe ao tempo, tres etapas determinan a evolución da cultura castrexa. Ao longo delas, un estudo detallado amosa o cambio das estruturas primeiras ás influídas directamente pola romanización.

O relator deu un pormenor dos elementos distinguidos do urbanismo castrexo. Caso de algúns son espazos que suxiren prazas públicas ou lugares de reunión, ben para xogos, ben para espectáculos, etc. Apréciase tamén o que se entende como saunas indíxenas, edificacións nos que un estanque de auga está entre unha cámara fría e outra quente. Conforme evolucionan, ás vivendas engádense dependencias anexas que constitúen barrios. Común ás distintas etapas son as murallas, que se ben poderían ter finalidade defensiva, especúlase que simplemente se ergueran como mostra do prestixio do castro. Pouco a pouco, as casas empezan a ser obxecto de decoración, e mesmo áchanse cabezas traballadas en pedra ou estatuas de guerreiros. 

Antes de dar paso ao coloquio, a conferencia tratou sobre o urbanismo relixioso. Téñense atopado santuarios, por dicir o que se descubriu no Facho, castro situado en Donón, no Morrazo. Nel apareceron máis de 150 aras dedicadas á divindade indíxena Lari Berobreo, e asúmese que era un lugar de peregrinaxe da época que despois, chegado o cristianismo, foi substituído polo culto a S. Andrés de Hío.

Conferencia 3. Os campamentos romanos. O campamento da Cidadela (Sobrado dos Monxes). Xosé Manuel Caamaño Gesto, Arqueólogo, Profesor Titular da USC, Director da escavación da Cidadela.
As peculiaridades xerais dos campamentos romanos cínguense a unhas marcas comúns, malia as moitas variantes que se dan na Hispania. Entre elas, menciónase a localización en vales ben comunicados, a poder ser entre dous ríos (si para se defender, pero sobre todo para o abastecemento de auga ás tropas). A planta da fortificación é cuadrangular ou rectangular con esquinas redondeadas para facilitar a defensa. Adoitan estar cruzados por eixes viarios transversais e lonxitudinais, que orixinan catro portar franqueadas por torres. Todo o recinto da muralla está reforzado por torres, e no parte central atópase o cuartel xeral, a casa do xefe da guarnición e as hórreas, que servían estas últimas para almacenaxe do grao, entre outros. Constátanse tamén os barracóns dos soldados, latrinas, talleres, hospitais, frecuentemente termas e, coma no caso da Cidadela, lugares para o culto. 

O campamento da Cidadela, un dos tres destacamentos deste tipo en Galicia, centrou a segunda parte da conversa. Ademais da muralla e o foxo, diversos puntos de vixilancia están dispersos pola zona, algún deles mesmo edificado sobre un túmulo megalítico. O lugar de culto presente no recinto está dedicado á deusa Fortuna. 

Na etapa xermánica o campamento foi reocupado con finalidade monacal, dados restos dunha igrexa. Preto, deuse cunha necrópole.

Para saber a unidade militar que o ocupaba orixinariamente, dous son parámetros. A extensión pode dar idea do tipo de corpo, pero fundamentalmente é a acruñación da tella a que o determina. A súa misión era vixiar o tráfico mercantil entre A Coruña e Lugo.

Saída de campo 2. Visita guiada á Cidadela (Sobrado dos Monxes) e ao Castro d’A Graña (Toques). Fernando Acuña Castroviejo, Catedrático de Arqueoloxía, Director do Departamento de Historia I da USC. Xosé Manuel Caamaño Gesto, Arqueólogo, Profesor Titular da USC, Director da escavación da Cidadela. Gonzalo Meixide Cameselle, Arqueólogo da Delegación Provincial da Consellería de Cultura e Deporte de Lugo.

A saída de campo serviu para ver in situ o tratado pola mañá, e os propios conferenciantes acompañaron ao grupo como bo complemento das sesións teóricas. Á parte da visita á Cidadela, o castro d’A Graña foi a segunda parada da tarde, por ser un dos castros que teñen unha ocupación máis estable no tempo.

Charla-coloquio 1. O material arqueolóxico do Museo da Terra de Melide.               Visita guiada ao Museo. Fernando Acuña Castroviejo, Catedrático de Arqueoloxía, Director do Departamento de Historia I da USC. Xosé Manuel Broz Rei, Director do Museo da Terra de Melide.
Como remate xornada, o programa incluía charla e visita ao Museo de Melide, un museo comarcal modélico, creado e sostido polo propio pobo de Melide, que recolle restos de escavacións de toda a comarca.

Pola noite, os participantes participaron nunha sesión conxunta de xogos tradicionais na Praza do Convento da vila de Melide.

Día 13.

Conferencia 4. Arqueoloxía da paisaxe. O proxecto Bocelo-Furelos 15 anos despois. Felipe Criado Boado, Profesor titular de Prehistoria da USC desde 1991 e profesor de Investigación do CSIC. Matilde González Méndez, arqueóloga. Fidel Méndez Fernández, arqueólogo.
A idea do proxecto consistiu en estudar a evolución do poboamento ao longo do tempo. Esta serie completa de poboamento centrouse nunha área de 50 quilómetros cadrados que se estendían dende a Serra do Bocelo ata o val do río Furelos. Os períodos históricos investigados foron o Paleolítico, o Neolítico, a Idade de Bronce, a Idade de Ferro e a Idade Media. A romanización non foi tida en conta posto que nesta zona non se aprecia unha sustancial modificación da paisaxe feita polo Imperio Romano. No traballo reparouse en certos elementos deses períodos que son recoñecibles e distinguibles na paisaxe. 

Segundo os tres membros do proxecto, a arqueoloxía da paisaxe é o resultado da interacción nun tempo do ambiente físico, da sociedade e da cultura. Esta definición foi a que marcou as pautas da investigación nas súas diferentes fases. Expuxeron os resultados do estudo a través dos modelos da paisaxe que identificaron na Serra do Bocelo. Apreciaron unha tendencia da poboación a baixar do alto ao baixo conforme o paso do tempo. Tal afirmación confírmase co ocorrido noutros lugares de Galicia, nos que se segue análoga norma. Finalmente, antes de saír aos lugares nos que levaron adiante o estudo, debateuse sobre a falta de implicación dos concellos na xestión dos recursos arqueolóxicos, así como o papel da administración como lexisladora destes procesos.

Saída de campo 3. Lugares representativos do Proxecto Bocelo-Furelos. Felipe Criado Boado, Profesor titular de Prehistoria da USC desde 1991 e profesor de Investigación do CSIC. Matilde González Méndez, arqueóloga. Fidel Méndez Fernández, arqueólogo.
Os arqueólogos do proxecto “Bocelo-Furelos” acompañaron aos participantes na saída de campo, na que se visitaron os lugares das escavacións máis accesibles. Entre eles, as Penas da Camposa e do Pé, o Forno dos Mouros, os xacemento de Requeán e da Torre dos Mouros, o Castro de Lobos e o Castro Pedro.

Sesión de conclusións. 

As persoas participantes nas IV Xornadas “Ciencia e Territorio”, profesionais da educación e da investigación arqueolóxica, despois das sesións de traballo teóricas e das saídas de campo desenvolvidas durante os tres días de duración da actividade, realizaron as seguintes constatacións:

1. A Terra de Melide é unha das comarcas galegas máis e mellor estudadas desde a perspectiva arqueolóxica. Semella evidente, así e todo, que son moitos os proxectos que se deberán poñer en marcha no futuro para rematar o estudo da enorme riqueza arqueolóxica da comarca. Sirva como exemplo o caso do campamento romano d’A Cidadela (Sobrado dos Monxes), do cal se calcula que ata o momento está escavado só nun 10%, aproximadamente.

2. Se isto ocorre nunha comarca que xa comezou a ser estudada desde a época da Xeración Nós, todo parece indicar que é necesario que Galiza dedique importantes recursos ao estudo da súa riqueza arqueolóxica.

3. A afirmación anterior aséntase na necesidade de considerar a realidade galega no seu conxunto, toda vez que, alén dunha lingua con séculos de cultivo literario, semella que a reconstrución de Galiza como país só será posible se se consideran –e se se lles recoñece o seu xusto papel- todas as manifestacións culturais que nos identifican aos galegos e ás galegas como pobo. Desde esta óptica, o coñecemento da nosa historia pasa, necesariamente, pola investigación arqueolóxica.

4. Desde o punto de vista local, os concellos teñen nos seus xacementos arqueolóxicos un potencial -sen dúbida moi importante- que explotar desde a perspectiva cultural, educativa, turística, económica... Constátase que na Terra de Melide son moi escasas, aínda, as iniciativas neste sentido.

5. Particularmente, parece necesario desenvolver programas que persigan acadar a necesaria concienciación social de cara aos xacementos identificados e mesmo de cara aos achados ocasionais. Desde esta perspectiva, os xacementos deben ser considerados como un ben identitario, como unha parte indisociable do todo que constitúe o medio.

6. Nun deseño global da investigación no eido da arqueoloxía, faise necesaria a concepción de museos comarcais, depositarios e divulgadores dos achados logrados. A Terra de Melide congratúlase de poder dispoñer dun museo que representa o valor engadido de ter sido creado e sostido pola xeneralidade da poboación da comarca. O mesmo se podería dicir de diferentes colectivos e entidades que desenvolven na comarca un permanente labor de investigación e divulgación.

7. Desde o punto de vista da educación, constátase a escasa presenza que a arqueoloxía ten no currículo escolar. E iso tendo en conta que o papel da arqueoloxía nos procesos de ensino-aprendizaxe particularmente da historia ben podería ser equiparable ao dos laboratorios de prácticas nas ciencias naturais, na física ou na química.

8. É evidente que os xacementos arqueolóxicos ofrecen unhas grandes posibilidades didácticas, precisamente por ser posible neles comprobar que o aprendido na aula ten unha base real no propio espazo onde se desenvolveu a realidade estudada. Desde esta perspectiva, é en todo punto precisa a elaboración de material didáctico que permita aproveitar desde o terreo educativo todo aquilo que o medio ofrece.

9. No tocante ao propio desenvolvemento das Xornadas, constátase un ano máis que un evento destas características favorece o intercambio de experiencias, de perspectivas e incluso de afectos entre profesionais de diferentes disciplinas. Permite, ao tempo, a difusión de coñecementos cara a ensinantes e futuros formadores, baixo a premisa fundamental de que non se aprecia o que non se coñece, premisa fundamental para o deseño dunha educación que pretenda confundirse co territorio onde se leva a cabo e ao que se debe.

As Xornadas remataron co anuncio da intención de realizar futuras convocatorias na Terra de Melide, con outros temas –a hidroloxía, a economía...- de análise, e tamén coa reiteración do desexo de que outras xornadas sobre a relación entre a ciencia e o territorio sexan convocadas noutros lugares de Galicia. 

6. Valoración global da actividade.


Os participantes das Xornadas cumprimentaron un cuestionario de avaliación –que se ofrece como Anexo III á presente Memoria- a partir da análise do cal se trata de sintetizar a continuación a valoración global realizada.

· O  94 % dos asistentes volverían participar nunha actividade de formación semellante.

· O  65 % manifesta que as Xornadas responderon moito ás expectativas depositadas nelas. O 35 % di que o agardado.

· O 45 % entende que o título de cada unha das actividades respondía plenamente ao que logo foi o seu desenvolvemento. O 55 % manifesta que a relación entre ambos elementos era só boa.

· O 34 % cualifica as intervencións dos relatores de moi boas; o 66 % de boas.

· Entre 1 (a cualificación máis negativa) e 5 (a máis positiva), a media obtida pola globalidade das intervencións segundo a opinión dos asistentes achégase ao 4,2.

· O 74 % dos participantes manifesta que os obxectivos das Xornadas se cumpriron plenamente.

· O 62 % cre que os contidos programados se desenvolveron plenamente ou con algunha eiva mínima.

· O 22 % cre que os materiais empregados foron moi bos. O 62  %, bos e o 8 % regular. O 8 % restante non respondeu.

· O 40 % entende que as datas de realización das Xornadas son plenamente as correctas. O 48 % manifesta que son boas; o 2 % regular e o 5 % mal. O resto non contesta.

· O 43 % valora o cumprimento de horarios de moi bo, mentres que o 57 % o cualifica de bo.

· O 48 % valora de moi ben o tempo destinado a cada actividade, mentres que o 52 % valórao simplemente de ben.

· Un 69 % percibe os lugares (interiores e exteriores) nos que se desenvolveu a actividade como moi bos, mentres que o 31 % percíbeos como bos.

· O 89 % dos asistentes cualifica a organización de moi boa, e o 11 % de boa.

· De entre as opinións abertas sobre a globalidade, cabe destacar a proposta de creación de obradoiros de material didáctico relacionados coa arqueoloxía e o ensino da prehistoria. Así mesmo, botouse en falta o tratamento da arqueoloxía medieval e manifestouse a necesidade de máis xornadas deste estilo.

Desde a perspectiva da Comisión Organizadora, integrada por membros de Nova Escola Galega e por profesores e persoal non docente do IES Melide, as Xornadas cumpriron sobradamente os obxectivo a partir dos cales foron convocadas. Por unha parte, contribuír ao aprofundamento no coñecemento da arqueoloxía da comarca que, como queda dito repetidamente, é especialmente significativa no conxunto de Galicia. Por outra, contribuíron á divulgación das posibilidades educativas que nos ofrece o medio próximo á escola. 

